
ROOIVLEISPRODUSENTE-ORGANISASIE (RPO)

GRONDWET

1. NAAM EN INSTELLING

Die naam van die organisasie is die Rooivleis Produsente Organisasie, hierna genoem die RPO.

2. STATUS VAN DIE ORGANISASIE

Die RPO word erken as die outonomie organisasie en mondstuk vir kommersiële rooivleis produsente en verteenwoordig die hoogste gesag binne die rooivleisbedryf vir produsente.  Die RPO het volle outonomie in sake wat slegs die vleisbedryf raak en sake van huishoudelik aard; met dien verstande dat algemene sake, vir sover dit die rooivleisbedryf raak maar wat ook ander bedryfstakke en produkte raak, deur die RPO bespreek kan word waarna enige voortspruitende besluite daaroor as aanbeveling na die betrokke instansies verwys sal word.

3. DOELSTELLINGS

Die oorkoepelende doelstellings van die RPO is om ’n verteenwoordigende nasionale organisasie in die rooivleisbedryf te vorm, wat die inisiatief sal neem om op ’n gekoördineerde wyse, op grond van eie ondersoeke en voorleggings deur belanghebbendes, deur middel van skakeling en bedinging, vir die produsente binne die rooivleisbedryf ten opsigte van suiwer vleisbedryfsake optimum winsgewendheid na te streef.

Meer spesifiek is die doelstellings van die RPO soos volg:

3.1. om as mondstuk te dien vir die kommersiële produsente van slagvee en rooivleis in die Republiek van Suid-Afrika;

3.2. om ’n gees van samewerking en samehorigheid tussen kommersiële produsente van slagvee en rooivleis te bevorder; om deur gesamentlike optrede die heil van kommersiële produsente van slagvee en rooivleis uit te werk en om as verteenwoordigende liggaam op te tree in alle sake wat die rooivleisbedryf raak, met dien verstande dat alle sake slegs op meriete behandel sal word;

3.3. om hom te beywer vir die doeltreffende en winsgewende produksie en ordelike bemarking van slagvee en rooivleis en om met die minimum owerheidsinmenging die beste pryse, voordele en stabiliteit vir produsente van slagvee en rooivleis te beding;

3.4. om tydskrifte, nuusbriewe en ander publikasies vir die bevordering van die doelstellings van die RPO te ondersteun en om deur middel van alle nuusmedia die doelstellings van die RPO te bevorder;

3.5. om daarna te strewe om die beste verstandhouding tussen kommersiële produsente, ontwikkelende produsente, bemarkers, handelaars, verwerkers en verbruikers van slagvee, rooivleis en rooivleisprodukte asook neweprodukte daarvan tot stand te bring, te handhaaf en te bevorder;

3.6. om deurlopende studies van alle aspekte van die rooivleisbedryf te maak of te inisieer en om waar en wanneer nodig die gekoördineerde mening van die rooivleisbedryf oor rooivleisaangeleenthede en alle ander sake rakende die rooivleisbedryf aan die Owerheid of ander owerhede voor te lê en met hulle saam te werk in die oplossing van probleme en die aanvaarding van beleid en die nodige wetgewing;

3.7. om statistieke, tegniese en ander inligting wat op die rooivleisbedryf betrekking het, in te samel, te verwerk en te versprei;

3.8. om verteenwoordigers te benoem en/of te verkies in owerheidsliggame of ander liggame of organisasies wat betrekking het op die rooivleisbedryf;

3.9. om ’n koste-effektiewe diens aan sy lede te lewer;

3.10. om saam te werk met enige genootskap, vereniging, organisasie of liggaam, plaaslik, nasionaal of internasionaal, waardeur die belange van kommersiële produsente van slagvee en rooivleis bevorder word.

3.11. om enige ander stappe te doen wat in belang van die rooivleisbedryf en kommersiële produsente van slagvee en rooivleis is, met dien verstande dat sodanige stappe nie in stryd met hierdie Grondwet is nie.

3.12. Om as lid van die Suider Afrikaanse Vleisprodusente Forum daarna te streef om die kollektiewe belange van rooivleis produsente in die Suider-Afrikaanse konteks te bevorder.

3.13. Om as lid van die Federasie van Rooivleis produsente van Suid-Afrika die kollektiewe belange van alle kommersiële en ontwikkelende produsente te bevorder in aangeleenthede waaroor daar konsensus bestaan.

3.14. Om a-polities te wees.

3.15. Die RPO sal lidmaatskap van georganiseerde landbou bevorder.

4. BEVOEGDHEDE EN PLIGTE

Die RPO beskik oor die bevoegdhede en pligte om:

4.1. vaste of roerende eiendom of immateriële goedere te besit, te koop of andersins te verkry, dit te verkoop, te huur of te verhuur, te verpand en/of met ’n verband te belas, dit as sekerheid te neem of te gee en/of op enige ander wyse te vervreem of van die hand te sit en om enige saaklike of ander reg daarop te gee of te verkry, en in die algemeen enige regshandelinge daaromtrent aan te gaan, met dien verstande dat die organisasie geen winsgewende besigheid sal bedryf nie;

4.2. fondse of geld waaroor dit mag beskik, uit te leen en/of op enige wyse te belê teen sekerheidstelling en op die voorwaardes waartoe daar van tyd tot tyd besluit mag word;

4.3. geld te leen en op te neem en lenings van enige soort aan te gaan en die sekerheid daarvoor te gee wat nodig mag wees;

4.4. bankrekeninge te open en daarop te trek en te oortrek;

4.5. waar nodig geag word, die verpligtinge van enige persoon of regspersoon te waarborg of vir hom borg te staan en om borgaktes en/of aktes van sekerheidstelling te teken en aan te gaan;

4.6. regsgedinge in te stel en te verweer en enige geskil aan arbitrasie te onderwerp en om, in verband met sodanige regsgedinge of arbitrasie en enige kommissie van ondersoek, die nodige regspraktisyns aan te stel en te vergoed;

4.7. amptenare aan te stel om die werk en sake daarvan te behartig en uit te voer met die magte en volgens die salaris en ander voorwaardes wat van tyd tot tyd bepaal mag word, asook om indien nodig sulke amptenare af te dank;

4.8. ampsdraers en amptenare skadeloos te stel ten opsigte van enige leed of skade deur hulle in die loop van hulle diens opgedoen, en getrouheidswaarborgpolisse uit te neem vir persone wat gelde van die organisasie hanteer;

4.9. enige saak, die bevordering waarvan ingesluit is by die doelstellings in artikel 3 genoem, geldelik te ondersteun;

4.10. geskenke en/of bydraes van enige aard te aanvaar en te ontvang;

4.11. jaarliks ’n begroting op te stel met die oog op die befondsing van die organisasie,

4.12. enige ander persoon of organisasie te vergoed ten opsigte van koste verbonde aan dienste soos onderling ooreengekom;

4.13. alles te doen wat nodig mag wees om aan bogenoemde bevoegdhede en doelstellings uitvoering te gee; met dien verstande dat -

4.13.1. die organisasie ’n regspersoon is, en as sodanig die selfstandige draer van regte en verpligtinge is, afsonderlik van sy onderskeie lede;

4.13.2. by ontstentenis van ontbinding, soos hierin vermeld, die organisasie oor die eienskap van voortdurende opvolging beskik, en as ’n selfstandige entiteit sal voortbestaan nieteenstaande wisseling van lede; en

4.13.3. in die sluit van regshandelinge namens die organisasie, die aanspreeklikheid van sy amptenare, lede en Uitvoerende Raad uitdruklik beperk word tot die omvang van die bates van die organisasie op enige gegewe tydstip, insluitend ledegeld soos van tyd tot tyd betaalbaar;

4.14. eretoekennings aan persone te maak insluitend lewenslange ere-visevoorsitterskappe asook posthume-eretoekennings.

4.15. ‘n vrywillige finansieringsbydrae van produsente te verhaal op die basis van ‘n persentasie op die prys van elke skaap, bees of bok wat geslag of verkoop word;  welke persentasie jaarliks deur die provinsiale kongresse van die RPO bepaal sal word.  Sodanige heffing sal deur aangewese agente en ander instansies namens die RPO ingevorder en aan die RPO oorbetaal word.

4.16. Die RPO se Uitvoerende Raad het die reg om te affilieer by strukture van sy keuse.

4.17. Die RPO erken die Goddelike seën en sal daarna strewe om dit uit te leef.

5. LIDMAATSKAP

Persone en instansies wat aan die volgende vereistes voldoen, kwalifiseer om lid van die RPO te word:

5.1. Gewone lede

Persone wat rooivleis vir bemarking produseer en hul voorgeskrewe vrywillige finansieringsbydrae betaal.

5.2. Korporatiewe lede

Ondernemings met belang in die produksie of bemarking van rooivleis wat deur die UR goedgekeur word en hul voorgeskrewe affiliasiefooi betaal het.

5.3. Beëindiging van lidmaatskap

5.3.1. wanneer ’n lid nie meer vir lidmaatskap ingevolge subartikels 5.1 en 5.2 kwalifiseer nie; of

5.3.2. by ontvangs van ’n skriftelike kennisgewing van ’n lid dat by bedank het.

6. GESAGSTRUKTUUR

Die gesagstruktuur van die RPO bestaan uit:

6.1 Nasionale Kongres en Uitvoerende Raad

6.1.1 Nasionale Kongres

Die Nasionale Kongres sal ’n kongres wees wat die hoogste gesag sal wees ten opsigte van vleisbedryfsake wat die rooivleisbedryf in sy geheel raak, die Grondwet van die RPO en die administrasie van die RPO.

6.1.2 Uitvoerende Raad

’n Uitvoerende Raad wat binne die breë beleid deur die Nasionale Kongres neergelê namens die RPO optree wanneer die Nasionale Kongres nie in sitting is nie.

7. GRONDSLAG VAN SAMESTELLING VAN KONGRES EN UITVOERENDE RAAD

7.1 Nasionale Kongres en Uitvoerende Raad

Die Nasionale Kongres en die Uitvoerende Raad word verteenwoordigend 
saamgestel uit:

· die Voorsitter;

· verteenwoordigers van provinsiale unies/streke se RPO’s en/of bees-en kleinvee-organisasies.

Enige instansie of organisasie wat deur die Uitvoerende Raad goedgekeur word en wat op ‘n nasionale basis georganiseerd is en sy lede direk of indirek met rooivleisproduksie gemoeid is en ‘n wesenlike gedeelte van hul lede se inkomste uit rooivleisproduksie genereer met inagneming van oorwegings soos die geografiese verspreiding van verteenwoordiging, verhoudelike getalle kommersiële produsente en produksie in verskillende gebiede; asook

7.2 Provinsiale unies/streke

Die samestelling en erkenning van provinsiale vleisbedryfsorganisasies is die outonome reg van provinsiale affiliate van die RPO met dien verstande dat sodanige organisasies verteenwoordigend moet wees van die kommersiële produsente in die rooivleisbedryf of sub-bedryf van die rooivleisbedryf, binne daardie provinsiale affiliaat se gebied en sy gedeelte van die finansiering aan die nasionale RPO oorbetaal is.

8. KONGRESSE

8.1. Gesag

8.1.1. Nasionale Kongres

Die Nasionale Kongres is die hoogste gesag binne die RPO ten opsigte van rooivleisbedryfsake wat die rooivleisbedryf in sy geheel raak, die Grondwet van die RPO en die administrasie van die RPO.  Die Nasionale Kongres word minstens elke twee jaar gehou.

8.2. Samestelling van die Nasionale Kongres

Die Nasionale Kongres word soos volg saamgestel:

8.2.1. Provinsiale/Streeksverteenwoordigers

Vier-en-sestig (64) afgevaardigdes word verdeel volgens die verhoudelike bydrae van elke provinsiale/streekslandbou-unie ten opsigte van die kommersiële veegetalle van die provinsie/streek, met dien verstande dat:

8.2.1.1. gegewens ten opsigte van kommersiële veegetalle ten minste 60 dae voor die nasionale kongres hersien word en dat die aantal afgevaardigdes van elke provinsie/streek outomaties aangepas word;

8.2.1.2. die kongresafgevaardigdes verteenwoordigend van die verskillende provinsies/streke of subbedrywe is;

8.2.2. Enige instansie of organisasie wat deur die Uitvoerende Raad goedgekeur word en wat op ‘n nasionale basis georganiseerd is en sy lede direk of indirek met rooivleisproduksie gemoeid is en ‘n wesenlike gedeelte van hul lede se inkomste uit rooivleisproduksie genereer.

8.2.3. Die Voorsitter 

8.3. Kworum

Vir die Nasionale Kongres sal die meerderheid van die bepaalde aantal stemgeregtigde afgevaardigdes wat die Kongres mag bywoon, ’n kworum vorm.

8.4. Kongresreëls

8.4.1. Kennis

Die Sekretariaat gee aan elke organisasie of liggaam wat afgevaardigdes mag benoem, minstens 60 dae vooraf kennis van die datum en plek van die Kongres, sowel as die aantal afgevaardigdes wat hy mag benoem.

8.4.2. Afgevaardigdes

Minstens 60 dae voor die Kongres moet elke betrokke liggaam of organisasie ’n lys van die name en adresse van sy afgevaardigdes aan die Sekretariaat verstrek;  met dien verstande dat in gevalle van onvermydelike afwesigheid van ’n afgevaardigde, die betrokke liggaam of organisasie skriftelik tot met die openingstyd van die Kongres ’n plaasvervanger kan benoem.

8.4.3. Beskrywingspunte

Elke organisasie wat afgevaardigdes na die Kongres mag stuur en die Uitvoerende Raad is geregtig om beskrywingspunte vir moontlike opname voor te lê; met dien verstande dat:

8.4.3.1. die beskrywingspunte die Sekretariaat minstens 60 dae voor die datum van die Kongres moet bereik; en

8.4.3.2. alle beskrywingspunte na ’n Agendakomitee wat deur die Uitvoerende Raad aangestel word, verwys word om die beskrywingspunte te koördineer en te beslis oor die agenda van die Kongres.

8.4.4 Wysiging van Grondwet

Die Grondwet kan gewysig word deur die Nasionale Kongres of ’n kongres spesiaal vir die doel belê; met dien verstande dat –

a.
kennisgewing van voorgestelde wysigings die RPO minstens 60 (sestig) dae voor die datum van die Kongres moet bereik; 

b.
die RPO minstens 45 (vyf en veertig) dae voor die datum van die Kongres elke liggaam of organisasie wat afgevaardigdes mag benoem, kennis gee van die voorgestelde wysigings; 

c.
ten minste twee derdes van die aanwesige afgevaardigdes in die Kongres daarvoor  stem; en 

8.4.5 Spesiale Algemene Vergadering

Die Kongres kan vervang word deur ‘n Spesiale Algemene Vergadering soos deur die Uitvoerende Raad bepaal.  Enige lid van die RPO sal geregtig wees om die algemene vergadering by te woon.

Die reëls met betrekking tot kennisgewing en stemming wat geld vir Kongres is ook van toepassing by die Algemene Vergadering.

8.4.6 Spesiale Kongres

Indien die meerderheid van die Uitvoerende Raad op ’n wettig gekonstitueerde vergadering so besluit, kan ’n spesiale Kongres byeen geroep word; met dien verstande dat in elke sodanige geval ’n behoorlike kennisgewing tesame met besonderhede van die doel, plek, datum en tyd van die Kongres minstens 30 dae voor die datum waarop die Kongres gehou sal word, aan elke liggaam of organisasie wat afgevaardigdes mag benoem, gepos sal word. In die geval van ’n spesiale Kongres geld die bepalings van subartikels 8.4.1, 8.4.2, 8.4.3 en 8.4.4 nie, behalwe dat plaasvervangende lede wel benoem kan word.

8.4.7 Stemming

Stemming geskied by wyse van opsteek van hande met dien verstande dat:

8.4.7.1 die voorsitter kan beslis dat daar oor ’n besondere saak by wyse van geslote stembriefies gestem word en moet so beslis indien minstens 10 teenwoordige afgevaardigdes dit verlang;

8.4.7.2 afgevaardigdes wat meer as een samestellende liggaam of organisasie in die Kongres verteenwoordig, op ’n ooreenstemmende aantal stemme geregtig is in alle gevalle waar daar by wyse van geslote stembriefies gestem word.

8.4.8 Verkiesing en Bevoegdhede van Voorsitter en Vise-voorsitters

8.4.8.1 Verkiesing van Voorsitter en Vise-Voorsitters

8.4.8.1.1 Voorsitter

Die Voorsitter word uit die RPO afgevaardigdes van die Kongres verkies deur die RPO afgevaardigdes na die kongres deur middel van ‘n volstrekte meerderheid.  Stemreg word proporsioneel verdeel aan die RPO afgevaardigdes volgens die finansiële bydrae tot die Nasionale RPO in die tydperk sedert die laaste kongres.

8.4.8.1.2 Vise-Voorsitters

Vise-Voorsitter en tweede Vise-Voorsitter sal deur die Uitvoerende Raad uit eie geledere verkies word by die eerste UR vergadering van elke jaar deur middel van ‘n volstrekte 
meerderheid.  Stemreg word proporsioneel verdeel volgens die finansiële bydrae tot die Nasionale RPO. Die proporsionele stemreg geld slegs vir die verkiesing van die Vise-Voorsitters.

8.4.8.2 Vakature – Voorsitter

Indien ‘n permanente vakature ten opsigte van die Voorsitter ontstaan, vul die Vise-Voorsitter hierdie vakature tot na afloop van die eersvolgende Nasionale Kongres.

8.4.8.3 Vakature – Vise-Voorsitters

Indien ‘n permanente vakature ten opsigte van die Vise-Voorsitter en / of tweede Vise-Voorsitter ontstaan, kies die Uitvoerende Raad ‘n lid uit sy geledere om die vakature te vul.

8.4.8.4 Afwesigheid – Voorsitter

In die afwesigheid van die Voorsitter tree die Vise-Voorsitter wat met al die magte van die Voorsitter beklee word op as Voorsitter, in die afwesigheid van die Voorsitter en Vise-Voorsitter tree die tweede Vise-Voorsitter met al die magte wat die Voorsitter beklee word op as Voorsitter.  Indien al drie afwesig is, kies die vergadering sy eie Voorsitter.

8.4.8.5 Prosedure van vergaderings

Die prosedure van vergaderings en besprekings word in die diskresie van die Voorsitter gelaat. Sy beslissing is finaal, behalwe dat dit omvergewerp kan word deur ’n meerderheidsbesluit van die vergadering.

8.4.8.6 Uitnodigings

Die Voorsitter mag in sy diskresie verteenwoordigers van ander organisasies of enige persoon of persone op versoek uitnooi of toelaat om die vergaderings van die Nasionale Kongres of enige bestuur of komitee by te woon en/of deel te neem aan die besprekings. Sulke persone is egter onder geen omstandighede stemgeregtig nie.

8.4.8.7 Koöptering

Die Voorsitter het ook die reg om enige persoon op die UR of enige adhoc komitee te koöpteer en om enige persoon te vra om enige vergadering van enige aard of komitee van die RPO by te woon en om die betrokke raad of komitee van raad te bedien.

8.4.8.8 Beslissende stem

Die Voorsitter beskik oor ’n gewone stem maar nie ’n beslissende stem nie behalwe in gevalle waar ’n beslissing oor ’n spesifieke saak op ‘n dringende basis geneem moet word en dit nie moontlik is om die besluit tot ‘n volgende vergadering uit te stel nie.

8.4.8.9 Staking van stemme

’n Mosie waaroor die stemme staak, word as verwerp beskou, behalwe in gevalle waar ’n beslissing oor ’n aangeleentheid op daardie besondere vergadering geneem moet word en die Voorsitter sy beslissende stem ingevolge subartikel 8.4.8.8 uitgebring.

9. UITVOERENDE RAAD (UR)

9.1. Samestelling

Die Uitvoerende Raad word saamgestel uit:

· Die Voorsitter

· 1 verteenwoordiger van elke van die 9 provinsies / streeks RPO’s

· Hoogstens 2 verteenwoordigers soos gekoöpteer deur die UR met die voorwaarde dat een instansie net een verteenwoordiger mag hê  met dien verstande dat, indien die Voorsitter reeds ’n affiliasie van die RPO op die  Uitvoerende Raad verteenwoordig, die betrokke affiliasie nog ’n verteenwoordiger  op die Uitvoerende Raad kan benoem.

Enige instansie of organisasie wat deur die Uitvoerende Raad goedgekeur word en wat op ‘n nasionale basis georganiseerd is en sy lede direk of indirek met rooivleisproduksie gemoeid is en ‘n wesenlike gedeelte van hul lede se inkomste uit rooivleisproduksie genereer.

9.1.1. Stemreg

Elke lid van die UR het een stem met inagneming van 8.4.8.8.

9.1.2. Waarnemers en Tegniese Adviseurs

Waarnemers en tegniese adviseurs sonder ’n stem kan ook deur die Uitvoerende Raad benoem word.

9.1.3. Komitees

Die Uitvoerende Raad mag ad hoc of staande komitees vir spesifieke aangeleenthede binne die rooivleisbedryf aanstel; met dien verstande dat besluite van sodanige komitees onderhewig is aan goedkeuring deur die Uitvoerende Raad voordat dit uitgevoer of verder gevoer mag word, tensy die Uitvoerende Raad uitdruklik vooraf volmag daartoe verleen het.

9.2. Bevoegdhede

9.2.1 Wanneer die Nasionale Kongres nie in sitting is nie, beskik die Uitvoerende Raad oor alle toepaslike gesag en verantwoordelikheid ingevolge die betrokke bepalings van hierdie Grondwet.

9.2.2 Die Uitvoerende Raad beskik oor die bevoegdhede om na gelang van omstandighede in die rooivleisbedryf volgens sy diskresie verdere toepaslike reëlings te tref, mits dit nie in stryd met die bepalings van die Grondwet is nie.

9.3 Algemene Reëls

9.3.1 Belê van vergaderings

Vergaderings van die Uitvoerende Raad word deur die Sekretariaat in opdrag van die Uitvoerende Raad of Voorsitter belê; met dien verstande dat ’n spesiale of buitengewone vergadering belê moet word indien die Voorsitter daartoe opdrag gee of indien ’n meerderheid lede van die Uitvoerende Raad skriftelik sodanige versoek.

9.3.2 Kworum

’n Meerderheid van die stemgeregtigde lede van die Uitvoerende Raad vorm ’n kworum.

9.3.3 Notules

Notules van alle vergaderings moet behoorlik gehou, goedgekeur, geteken en in die kantoor van die RPO bewaar word.

9.3.4 Plaasvervangers

Indien ’n lid nie ’n vergadering kan bywoon nie, kan ’n plaasvervanger wat deur die betrokke organisasie genomineer is, dit bywoon.

9.3.5 Benoemingsprosedure

Die Uitvoerende Raad lê die benoemingsprosedure neer ten opsigte van liggame waarvoor die RPO verteenwoordigers moet aanwys.
10. ADMINISTRASlE

10.1. Amptenare van die Rooivleis Produsente Organisasie

Die Uitvoerende Raad stel amptenare aan wat die bestuur, sekretariaat, vakkundige bydraes en die uitvoerende verantwoordelikhede ten opsigte van die RPO behartig en mag sulke amptenare ook afdank indien nodig.  Die UR onderneem om volgens die bepaling van die arbeidwet te handel.

10.2. Amptenare van provinsiale / streeksorganisasies

Die besture van die provinsiale / streeksorganisasies sal self verantwoordelik wees vir die aanstelling van amptenare en die reël van sekretariate.

10.3. Begrotings

Die Nasionale RPO is verantwoordelik vir die jaarlikse opstel en voorleggings van ‘n begroting.

10.4. Ledefonds

Die RPO sal ‘n vrywillige finansieringsbydrae vorder van elke produsent, die persentasie waarvan elke jaar deur die provinsiale kongresse van die RPO vir elke provinsie vasgestel sal word.  Die vrywillige finansieringsbydrae sal ingevorder word deur aangewese agente en ander instansies wat op ‘n ooreengekome basis vir hul administratiewe kostes vergoed sal word.  Die bydrae sal van toepassing wees op elke skaap of bees of bok wat geslag of verkoop word.

